
Shri Batuka Bhairava Kavacham

શ્રીબટુકભૈરવકવચમ્

ઉક્તં ચ ભૈરવતન્ત્રે ।
મહાદેવ ઉવાચ -

પ્રીયતાં ભૈરવો દેવો નમો વૈ ભૈરવાય ચ ।
દેવેશિ દેહરક્ષાર્થં કારણં કથ્યતાં ધ્રુવમ્ ॥ ૧॥
મ્રિયન્તે સાધકા યેન વિના શ્મશાનભૂમિષુ ।
રણેષુ ચાતિ ઘોરેષુ મહામૃત્યુભયેષુ ચ ॥ ૨॥
શ‍ૃઙ્ગીસલીલવજ્રેષુ  જ્વરાદિવ્યાધિવહ્નિષુ ।
દેવ્યુવાચ -

કથયામિ શ‍ૃણુ પ્રાજ્ઞ બટુકકવચં શુભમ્ ॥ ૩॥
ગોપનીયં પ્રયત્નેન માતૃકાજારજો યથા ।
ૐ અસ્ય શ્રી બટુકભૈરવકવચસ્ય
આનન્દભૈરવ ઋષિસ્ત્રિષ્ટુપ્છન્દઃ
શ્રીબટુકભૈરવો દેવતા બં બીજં હ્રીં   શક્તિઃ
ૐ બટુકાયેતિ કીલકં મમાભીષ્ટસિદ્ધ્યર્થે જપે વિનિયોગઃ ।
ૐ સહસ્રારે મહાચક્રે કર્પૂરધવલે ગુરુઃ ॥ ૪॥
પાતુ માં બટુકો દેવો ભૈરવઃ સર્વકર્મસુ ।
પૂર્વસ્યામસિતાઙ્ગો  માં દિશિ રક્ષતુ સર્વદા ॥ ૫॥
આગ્નેયાં ચ રુરુઃ પાતુ દક્ષિણે ચણ્ડભૈરવઃ ।
નૈરૃત્યાં ક્રોધનઃ પાતુ ઉન્મત્તઃ પાતુ પશ્ચિમે ॥ ૬॥
વાયવ્યાં માં કપાલી ચ નિત્યં પાયાત્સુરેશ્વરઃ ।
ભીષણો ભૈરવઃ પાતુ ઉત્તરાસ્યાં તુ સર્વદા ॥ ૭॥
સંહારભૈરવઃ પાયાદીશાન્યાં ચ મહેશ્વરઃ ।

ઊર્ધ્વં પાતુ વિધાતા ચ પાતાલે નન્દકો વિભુઃ ॥ ૮॥
સદ્યોજાતસ્તુ માં પાયાત્સર્વતો દેવસેવિતઃ ।
વામદેવો વનાન્તે ચ વને ઘોરસ્તથાઽવતુ ॥ ૯॥
જલે તત્પુરુષઃ પાતુ સ્થલે ઈશાન એવ ચ ।
ડાકિનીપુત્રકઃ પાતુ પુત્રાન્ મેં સર્વતઃ પ્રભુઃ ॥ ૧૦॥
હાકિની પુત્રકઃ પાતુ દારાંસ્તુલાકિનીસુતઃ ।
પાતુ શાકિનિકાપુત્રઃ સૈન્યં વૈ કાલભૈરવઃ ॥ ૧૧॥
માલિનીપુત્રકઃ પાતુ પશૂનશ્વાન્ ગજાંસ્તથા  ।
મહાકાલોઽવતુ ક્ષેત્રં શ્રિયં મે સર્વતો ગિરા ॥ ૧૨॥
વાદ્યં વાદ્યપ્રિયઃ પાતુ ભૈરવો નિત્યસમ્પદા ।
એતત્કવચમીશાન તવ સ્નેહાત્પ્રકાશિતમ્ ॥ ૧૩॥
નાખ્યેયં નરલોકેષુ સારભૂતં સુરપ્રિયમ્ ।
યસ્મૈ કસ્મૈ ન દાતવ્યં કવચં સુરદુર્લભમ્ ॥ ૧૪॥
ન દેયં પરિશિષ્યેભ્યો કૃપણેભ્યશ્ચ શઙ્કર ।
યો દદાતિ નિષિદ્ધેભ્યઃ સર્વભ્રષ્ટો ભવેત્કિલ ॥ ૧૫॥
અનેન કવચેનૈવ રક્ષાં કૃત્વા  વિચક્ષણઃ ।
વિચરન્યત્ર કુત્રાપિ ન વિઘ્નૈઃ પરિભૂયતે ॥ ૧૬॥
મન્ત્રેણ રક્ષતે યોગી કવચં રક્ષકં યતઃ ।
તસ્માત્સર્વપ્રયત્નેન દુર્લભં પાપચેતસામ્ ॥ ૧૭॥
ભૂર્જે રમ્ભાત્વચિ વાપિ લિખિત્વા વિધિવત્પ્રભો ।
કુઙ્કુમેનાષ્ટગન્ધેન  ગોરોચનૈશ્ચ કેસરૈઃ ॥ ૧૮॥
ધારયેત્પાઠાયેદ્વાપિ સમ્પઠેદ્વાપિ નિત્યશઃ ।
સમ્પ્રાપ્નોતિ ફલં સર્વં નાત્ર કાર્યા વિચારણા ॥ ૧૯॥
સતતં પઠ્યતે યત્ર તત્ર ભૈરવસંસ્થિતિઃ ।
ન શક્નોમિ પ્રભાવં વૈ કવચસ્યાસ્ય વર્ણિતુમ્   ॥ ૨૦॥
નમો ભૈરવદેવાય સર્વભૂતાય વૈ નમઃ ।
નમસ્ત્રૈલોક્યનાથાય નાથનાથાય વૈ નમઃ ॥ ૨૧॥

ઇતિ શ્રીહરિકૃષ્ણવિનિર્મિતે   બૃહજ્જ્યોતિષાર્ણવે ધર્મસ્કન્ધે
ઉપાસનાસ્તવકે શ્રીબટુકભૈરવોપાસનાધ્યાયે ભૈરવ તન્ત્રે દેવીરહસ્યોક્તં
શ્રીબટુકભૈરવકવચનિરૂપણં સમ્પૂર્ણમ્ ॥

